
Дел 1: Почетна проценка на влијанието на регулативата и планирање на работата

(забелешка: овој дел е јавен и ќе се објави во Единствениот електронскиот регистар на прописи)    
А. Почетна проценка на влијанието на регулативата   
1. Кои се главните проблеми? 
Во Република Македонија пензиското и инвалидското осигурување како област е уредено со Закон за пензиското и инвалидското осигурување („Службен весник на Република Македонија” број98/12, 166/12 и 15/13 ) Законот за задолжително капитално финансирано пензиско осигурување (“Службен весник на Република Македонија” број 29/2002, 85/2003, 40/2004, 113 /2005, 29/07, 88/2008 , 48/2009, 50/2010, 171/2010, 36/2011, 98/2012 и 13/2013)) и Законот за доброволно капитално финансирано пензиско осигурување („Службен весник на Република Македонија” број 7/2008 , 124/2010, 17/2011 и 13/2013).. Со Законот за задолжително капитално финансирано пензиско осигурување е дизајнирана структурата на задолжителното капитално финансирано пензиско осигурување или таканаречениот втор столб.  Со овој закон се уредува основањето и работењето на друштвата за управување со задолжителни пензиски фондови и задолжителните пензиски фондови, членувањето во задолжителните пензиски фондови, известувањето, надоместоците, инвестирањето и проценката на средствата на задолжителните пензиски фондови, чувањето на средствата на задолжителните пензиски фондови, како и други теми значајни за задолжителното капитално финансирано пензиско осигурување.

Прописите за инвестирање во капитално финансирано пензиско осигурување се постојано актуелна тема, како кај нас, така и на меѓународен план. Специфичноста на секој пензиски систем на меѓународно ниво од една страна потврдува дека не постои унифицираност во поставување на инвестиционите критериуми, но од друга страна користењето на глобалните пазари на капитал од страна на пензиските фондови како институционални инвеститори потврдува дека може да се прават компаративни анализи на инвестиционите критериуми помеѓу земјите. Секогаш мора да се има предвид дека прописите за инвестирање индиректно влијаат на висината на средствата кои се акумулираат на индивидуалната сметка на секој член поединечно, а со тоа и на неговата идна пензија. Од тука е особено значајно постојано да се следат и да се анализираат можностите за промена на прописите за инвестирање кои се применуваат во капитално финансирано пензиско осигурување. 

Растот на средствата на пензиските фондови и потенцијалот за влез на Република Македонија во ЕУ соодветно го отвара прашањето за проширување на бројот на земји за инвестирање на средствата.
Со предложените измени и дополнувања на Законот за задолжително капитално финансирано пензиско осигурување се предлага промена на одредбите со коишто се регулира инвестирањето на средствата. Се предлага покрај постојните земји членки на ЕУ и ОЕЦД, да се зголеми можноста за инвестирање со група на земји со брзо-растечки економии заради можност за остварување на поголем принос. Покрај тоа, заради заштита на интересите на членовите се предвидува помал процент од средствата на пензиските фондови да бидат инвестирани во инстументи со минимално ниво на кредитен рејтинг, а останатите средства да се инвестираат во инструменти со повисоко ниво на кредитен рејтинг.

Заради диверзификација, намалување на ризиците и заштита на интересите на членовите се предлага воведување на нови инструменти за инвестирање на средствата на пензиските фондови.. Во таа насока законот содржи предлози со коишто се овозможува инвестирање на средствата на задолжителните пензиски фондови и во инструменти издадени од Европска централна банка, Европска инвестициона банка и Светска банка што се дозволени за инвестирање на доброволните пензиски фондови. Со оглед на сигурноста на овие инструменти ограничувањето ќе биде на максималното ниво за инвестиции во странство.

Значајна новина во делот на инвестирањето е воведување на три портфолија во рамки на пензикиот фонд во коишто ќе се инвестираат средствата на членовите. Имено потребно е прилагодување на портфолијата на пензиските фондови согласно структурата на членовите. Анализите на портфолијата на пензиските фондови што ги прават пензиските друштва треба да бидат насочени кон формирање на оптимално портфолио согласно старосната структура на членство кое има просечна возраст од околу 32 години со можност за капитализација на средствата во следните 30 години. Долгорочната обврска наметнува потреба од можност за инвестирање во инструменти со повисок ризик, а со тоа и повисок принос. Недостатокот од долгорочни инструменти на домашниот пазар ја наметнува потребата од проширување на инвестициите во странство што би обезбедило подобри можности за управување со средства. 

Воедно структурата на членството ја наметнува потребата за воведување на мулти фондови на основа на различни портфолија (агресивен, балансиран и конзервативен) согласно старосната структура на членовите.

Целта од воведување на три вида на портфолио е да се зголеми идната пензија од вториот пензиски столб, да се подобри сугурноста при инвестирање на средствата при тоа земајќи ги во предвид променливите услови на ризик, безбедноста и адекватна ликвидност на пензиските фондови во текот на животниот-пат на членовите и зголемување на диверзификација на можнистите за инвестирање. 

Истовремено  се изедначуваат ограничувањата на вложувањата во домашните инструменти со инструментите издадени од издавач на земја членка на Европска Унија. Ова решение се предлага и заради постапување по забелешките на Европската комисија дадени во извештаите за напредокот на Р.Македонија за 2011/2012 година во поглавје 09 – финансиски услуги. 

2. Кои се можните решенија (опции)? Кои регулаторни или нерегулаторни мерки би можеле да се разгледаат?
Во текот на подготовката на предложените измени и дополнувања на Законот за задолжително капитално финансирано пензиско осигурување беа земени во решенијата и заклучоците од Иницијативата за можности за промена на прописите за инвестирање кои се применуваат во капитално финансирано пензиско осигурување, како и извештајот на консултантот за воведување на повеќе портфолија во рамките на еден пензиски фонд ( мулти фондови).
3. Кои се засегнатите страни кои ќе бидат вклучени во процесот на проценка на влијанието на регулативата?   

 - Извршени се претходни консултации со Министерство за финансии, Агенцијата за супервизија на капитално финансирано пензиско осигурување, пензиските друштва, Комисија за хартии од вредност.
Б. Планирање на потребната работа за проценка на влијанието на регулативата      
1. Кои информации и податоци се веќе достапни? – Законот за задолжително капитално финансирано пензиско осигурување (“Службен весник на Република Македонија” 29/2002, 85/2003, 40/2004, 113 /2005, 29/2007, 88/2008, 48/2009,  50/2010, 171/2010, 36/2011, 98/2012 и 13/2013), Законот за исплата на пензии и пензиски надоместоци од капитално финансирано пензиско осигурување („Сл. весник на РМ“ бр.11/2012) 
2. Кои дополнителни информации и податоци треба да се соберат? -Не се потребни дополнителни информации во врска со преложените измени и  дополнувања на законот.   
3. Кој тип и ниво на проценка е потребно (Иницијална или Комплетна проценка на влијание на регулативата - принцип на пропорционална анализа)? -Направена е иницијална проценка на влијанието на регулативата.   
4. Дали ќе се формира меѓуресорска работна група за спроведување на проценка на влијание на регулативата и кои институции ќе се вклучат?
-Нема да се  формира посебна меѓуресорска група, бидејќи во меѓувреме се вршени консултации со одделните органи, служби и институции.
Дел 2: Подетално планирање, вклучително со време и ресурси

(забелешка: овој дел е за интерна употреба на Владата на Република Македонија)

В. Временска рамка

1. Кога ќе започнат активностите за проценка на влијанијата на регулативата?   
-Извршени се претходни анализи и компаративни прегледи при подготовка на Иницијативата за можности за промена на прописите за инвестирање кои се применуваат во капитално финансирано пензиско осигурување Не се предвидуваат дополнителни активности за проценка на влијанието на регулативата.
2. Ако се планира вклучување на надворешни консултанти (на пример за аналитички студии, собирање на информации, итн.), која е временската рамка предвидена за процесот на набавка и договарање?

-Не се планира вклучување на надворешни консултанти.
Кога предлог законот и преоценката на влијанието на регулативата ќе бидат поднесени до Генералниот секретаријат?

- Јули  2013
Г. Ресурси    
1. Кои се планираните човечки и/или финансиски ресурси за спроведување на процената на влијанието на регулативата и финализирање на предлог законот ?
- За спроведување на Предлог  Законот за изменување и дополнување на Законот за задолжително капитално финансирано пензиско осигурување не се потребни дополнителни финансиски ресурси, односно  ќе се користат постојните човечки ресурси  во Министерството за труд и социјална политика и Агенцијата за супревизија на капитално финансирано пензиско осигурување .

